
ABSTRACT 

in the Uzbek language, there is a property to express an emphase. Positive or 

negative feelings do not differ depending on the length of a vowel or consonant. 

This article discusses the terms related to emphatic accent, enclitic, 

phonologization, characteristic of linguistics. 

ANNOTATSIYA 

O„zbek tilida emfazani ifodalashning o„ziga xos xususiyati mavjud. Ijobiy yoki 

salbiy hislar unli yoki undosh cho„zilishiga qarab farqlanmaydi. Mazkur maqolada 

lingvistikaga xos emfatik urg„u, enklitika, fonologizatsiyaga oid terminlar haqida 

mulohazalar yuritiladi. 

Kalit so‘zlar 

logik urg„u, emfatik urg„u, gap bo„lagi, mantiqiy urg„u, subyektiv munosabat, 

urg„u, ton, aktuallashtiruvchi vosita, enklitika, fonologizatsiya, fonematika, 

fonemika, aksentema. 

 

АННОТАЦИЯ 

в узбекском языке есть свойство выражать эмфазу. Положительные или 

отрицательные ощущения не различаются в зависимости от длины гласной 

или согласной. В этой статье рассматриваются термины, относящиеся к 

эмфатическому акценту, энклитике, фонологизации, характерные для 

лингвистики. 

Ключевые слова 

логический акцент, эмфатический акцент, фрагмент предложения, 

логический акцент, субъективное отношение, акцент, тон, актуализатор, 

энклитика, фонологизация, фонематика, фонематика, акцент. 

 

Enklitika (yunoncha enklitike<enklino – egilaman, engashaman). Urg„uli 

so„zdan keyin kelib, urg„u jihatdan unga qo„shilib ketadigan urg„usiz so„z. Masalan, 

rus.: за ночь, под руки (enklitika – bilan) va boshqa. 

Urg„uning bu turi ham biror gap bo„lagini alohida ta„kidlashga asoslanadi, 

ammo logik urg„uda bo„lakning (so„zning) ma„no tomoni ta„kidlansa, emfatik 

urg„uda shu ma„no bilan birga so„zlovchining his-hayajoni, voqelikka bo„lgan 

subyektiv munosabatini ifodalash ham maqsad qilinadi: bu urg„u gapdagi so„zning 

ta„sirchanligini kuchaytirishga xizmat qiladi. Masalan: "Eh, qanday go‘zal manzara! 

Tabiat shu darajada go‘zalki, ko‘rib bahri-diling ochiladi!" Bu gapda qanday va go‘zal 

so„zlariga, aniqrog„i, shu so„zlardagi "qan-" va "-zal" bo„g„inlariga emfatik urg„u 

tushgan: shu bo„g„inlardagi unli tovush ancha cho„ziq va maxsus ton bilan talaffuz 

etilgan. 

 

Fonologizatsiya. 

Fonema variantining fonologik xususiyatlarga ega bo„lishi, fonema 

variantining til tovush tizimining semiologik relevant unsuriga aylanishi. 

Fonologiya tilshunoslikning bir bo„limi bo„lib, u tilning tovush materiyasi 

taraqqiyotini va shu materiyaning fonologik sistemaga uyushish qonuniyatlarini 

hamda tildagi vazifalarini tadqiq qiladi. Bu sohaning o„ziga xos jihati shundaki, u 

o„z obyektini semiologik aspektda (belgilar tizimi sifatida) o„rganadi. 

Tilshunoslikda fonologiyaning fan sifatidagi maqomi xususida ikki xil fikr 

mavjud. Birinchi fikrga ko‘ra, fonologiya fonetikaning o„zi emas, chunki fonetika 

nutq tovushlarini, fonologiya esa til tovushlarini o„rganadi: nutq tovushlari 

haqidagi ta‟limot (fonetika) aniq fizik hodisalarni, til tovushlari haqidagi ta‟limot 

(fonologiya) esa shu tovushlarning lisoniy-vazifaviy xususuyatlarini tadqiq qiladi, 

shunga ko„ra ularning tadqiqot metodlari ham har xil: fonetika tabiiy fanlarning 

tadqiqot metodlariga, fonologiya esa lingvistik tadqiqot metodlariga asoslanadi. 

Ikkinchi fikrga ko‘ra fonologiyani fonetikadan ajratib bo„lmaydi, chunki muayyan 

tilning fonemalari tizimini, bu tizimdagi har bir fonemaning 

“semantizatsiyalashgan”, ya‟ni fonologizatsiyalashgan belgilarini shu tilning 

konkret talaffuz xususiyatlarini o„rganmasdan tadqiq qilib bo„lmaydi. Demak, 

fonologiya aslida fonetikaning o„zi, faqat uning yuqori bosqichi, xolos. Binobarin, 

fonolog bir vaqtning o„zida fonetist bo„lmay iloji yo„q, ayni paytda fonetist ham 

doimo (shu jumladan, fonologiya paydo bo„lgan davrgacha ham) ma‟lum darajada 

fonolog bo„lgan, chunki u umuman tovushni emas, balki til tovushlarini o„rgangan. 

Ma‟lumki, fonetikada tovush va bo„g„in segment birliklar, urg„u va intonatsiya 

(ohang) esa supersegment birliklar tarzida tavsiflanadi. Fonologiyada bu birliklar 

lisoniy-vazifaviy xususiyat taqozosi bilan fonema (tovush), sillabema (bo„g„in), 

aksentema (urg„u) va intonema (intonatsiya, ohang) deb nomlanadi, fonologiyaning 

o„zi esa segmental fonologiya va supersegmental fonologiya kabi ikki turga ajratiladi. 

Segmental fonologiyaning asosiy birligi fonemadir, shunga ko„ra u fonematika, 

fonemika deb ham ataladi. 

Supersegmental fonologiyaning birliklari esa sillabema, aksentema va 

intonemadir, shunga ko„ra u prosodiya deb ham yuritiladi. 

Fonologizatsiya haqidagi ma‟lumotlarning berilishida H.Jamolxonovning 

O„zbek tilining nazariy fonetikasiga asoslandik20. 

Emfatik emotsional urg„u. Aktuallashtiruvchi vositalardan yana biri emfatik 

urg„u hisoblanadi. Emfatik urg„u ajratuvchi urg„uning ikkinchi turidir. Emfatik 

urg„u ham jumla tarkibidagi ma‟lum bir bo„lakni mazmun jihatdan ajratib 

ko„rsatadi. Bu jihatdan mantiqiy urg„uga o„xshab ketadi. Har ikkisi ham ajratib 

ko„rsatish uchun xizmat qiladi. 

Ammo mantiqiy urg„u jumlaning mazmuniy tomoniga oid bo„lsa, emfatik 

urg„u hissiy tomoniga oid bo„ladi. Emfatik urg„uda ovoz tembri asosiy rol o„ynaydi. 

Agar his ijobiy va salbiy turga bo„linsa, ularning fonetik belgilari turlicha bo„ladi. 

L.V.Shcherbaning kuzatishiga qaraganda, rus tilida ijobiy hisni ifodalash 

uchun so„zning odatdagi urg„uli bo„g„inining unlisi cho„ziladi va kuchaytiriladi. 

Masalan, hayajon hissi: Какой чудесный вид; mehr hissi: Он такой хорооший, 

славный человек va boshq. Salbiy hisni (masalan, qahr, g‘azab, jirkanish) ifodalash 

uchun esa so„zning birinchi undoshi cho„ziladi: Ч-ч-ёрт бы тебя побрал!; Ax ты 

дрянь такая! M-мерзавец! va boshq. 

O„zbek tilida esa emfazani ifodalashning o„ziga xos xususiyati mavjud. Ijobiy 

yoki salbiy hislar unli yoki undosh cho„zilishiga qarab farqlanmaydi. Emfazani 

ifodalash uchun esa so„z tarkibidagi yo unli, yoki undosh (faqat so„zboshidan 

tashqari) cho„ziladi. Masalan, Qovun shiri-in ekan. Maz-za qilib yedik. Ishqi yo‘q esh-

shak, dardi yo‘q kes-sak (Maqol). Ka-atta kanal. Semi-iz odam. Bala-nd bino. Xunu-uk bola. 

Bosh-shing-ni yegurlar va boshq. So„zlarning takrorlanishi ham hissiy ehtiyoj – 

emfazani ifodalash tufayli sodir bo„ladi. Qaysi bo„lak emfatik urg„u olsa, o„sha 

bo„lak ikkinchi marta takrorlanadi. Masalan, Men Samarqandga ketyapman, men. Men 

Samarqandga ketyapman, Samarqandga. Men Samarqandga ketyapman, ketyapman. 

                                                           
20

 Жамолхонов X. Ўзбек тилининг назарий фонетикаси. –Тошкент: Фан, 2009.  

